
	1. Նախագծով ներկայացված կարգավորումների համաձայն՝ ստացվում է այնպես, որ առաջարկությունները վերաբերում են միայն Հայաստանի Հանրապետությունում հաշվառված մշտական հաստատություն չունեցող ոչ ռեզիդենտ կազմակերպությունների կողմից էլեկտրոնային ծառայությունների մատուցմանը:
Այս առումով, առաջարկում ենք քննարկել նախագծով առաջարկվող կարգավորումները Հայաստանի Հանրապետությունում հաշվառված մշտական հաստատություն չունեցող նաև ոչ ռեզիդենտ ֆիզիկական անձանց` որպես անհատ ձեռնարկատերերի, կողմից մատուցվող էլեկտրոնային ծառայությունների մասով նույնպես կիրառելու նպատակահարմարության հարցը:
	Չի ընդունվել:
Էլեկտրոնային ծառայությունների մասով ՀՀ հարկային օրենսգրքով առաջարկվող կարգավորումները նախատեսվել են հաշվի առնելով էլեկտրոնային ծառայություններ մատուցող օտարերկրյա խոշոր կազմակերպությունների կողմից այլ երկրներում կիրառվող փորձի հիման վրա ներկայացված առաջարկությունները, որոնց համաձայն այդ կազմակերպությունները կամավորության սկզբունքներով հաշվարկում ու տվյալ երկրում վճարում են ԱԱՀ, առանց տվյալ երկրում ստորաբաժանում հաշվառելու՝ հաշվառվելով միայն հարկային մարմնում որպես հարկ վճարող: Ելնելով նշվածից, ինչպես նաև հաշվի առնելով, որ ՀՀ հարկային օրենսգրքով ամրագրվել են այն մոտեցումները, որ ֆիզիկական անձինք, այդ թվում ոչ ռեզիդենտ ֆիզիկական անձինք, (մշտական հաստատություն չունեցող ոչ ռեզիդենտ ֆիզիկական անձի մասով փոփոխությունները կատարվել են 21.06.2018թ. օրենքով և ուժի մեջ են մտել 2018թ. հուլիսի 1-ից) ԱԱՀ վճարողներ չեն համարվում (բացառությամբ ներմուծումների (օրենսգրքի 59-րդ հոդվածի 6-րդ մաս), ոչ ռեզիդենտ ֆիզիկական անձանց  կողմից մատուցվող էլեկտրոնային ծառայությունների մասով ԱԱՀ-ի հաշվարկման և վճարման կարգավորումները կիրառելի չեն: 

	2. Առաջարկում ենք նախագծով ներկայացված՝ «էլեկտրոնային ծառայություն» հասկացության սահմանումը համապատասխանեցնել ԵՏՀ շրջանակներում իրականացվող քննարկումների արդյունքում արդեն իսկ համաձայնեցված նույն հասկացության սահմանմանը։ Մյուս կողմից, անհրաժեշտ է նկատի ունենալ, որ ԵՏՀ շրջանակներում իրականացվող վերջին քննարկումների շրջանակում ԵՏՄ անդամ որոշ պետությունների առաջարկությամբ «Եվրասիական տնտեսական միության մասին» պայմանագրի 18-րդ հավելվածում փոփոխություններ նախատեսող նախագծից հանվել է էլեկտրոնային ծառայությունների ցանկը և որոշում է կայացվել, որ այդ ցանկը հաստատվելու է ԵՏՀ խորհրդի կողմից։
Այդ կապակցությամբ, հաշվի առնելով այն հանգամանքը, որ ՀՀ հարկային օրենսգրքում (այսուհետ՝ Օրենսգիրք) կատարվող լրացումներն ու փոփոխություններն, ըստ էության, կիրառվելու են երրորդ երկրների հարկ վճարողների կողմից մատուցվող էլեկտրոնային ծառայությունների նկատմամբ՝ կարծում ենք, որ առավել նախընտրելի է Օրենսգրքով ոչ թե հղում կատարել ԵՏՄ կարգավորումների շրջանակներում հաստատվող ցանկին, այլ այդ ցանկը սահմանել Օրենսգրքով։ Հակառակ դեպքում ԵՏՄ անդամ չհամարվող պետությունների տնտեսավարող սուբյեկտներն էլեկտրոնային ծառայությունների շրջանակը հասկանալու համար ստիպված են լինելու ծանոթանալ նաև ԵՏՄ օրենսդրությանը։ Անհրաժեշտ է նաև հստակեցնել այն ծառայությունները, որոնք Օրենսգրքի կիրառության իմաստով չեն համարվելու էլեկտրոնային ծառայություններ։
	Ընդունվել է:
Նախագծում կատարվել է համապատասխան փոփոխություն:

	3. Նախագծի 3-րդ հոդվածով առաջարկվում է Օրենսգրքի 39-րդ հոդվածում լրացնել, որ էլեկտրոնային ծառայությունների մատուցման դեպքում ծառայության մատուցման վայրը որոշվում է Կառավարության սահմանված կարգով։
Այդ կապակցությամբ, գտնում ենք, որ առավել նպատակահարմար է, որպեսզի էլեկտրոնային ծառայությունների մատուցման վայրի որոշման կանոնները նույնպես սահմանվեն Օրենսգրքով՝ հաշվի առնելով այն հանգամանքը, որ այդ ծառայությունների մատուցման վայրի որոշման կանոններն արդեն իսկ համաձայնեցվել են «Եվրասիական տնտեսական միության մասին» պայմանագրի 18-րդ հավելվածում նախատեսվող փոփոխությունների և լրացումների շրջանակներում: Բացի այդ, կիրառության տեսանկյունից միգուցե անհարմար լինի էլեկտրոնային ծառայությունների մատուցման վայրի որոշման կանոնները սահմանել Կառավարության որոշմամբ այն դեպքում, երբ «ավանդական» ծառայությունների մասով ծառայությունների մատուցման վայրի որոշման կանոնները սահմանված են Օրենսգրքով։ Մյուս կողմից, խնդրո առարկա կանոնների՝ Օրենսգրքով սահմանումը հնարավորություն կընձեռի, որպեսզի այդ կանոններն ավելի հասանելի լինեն ոչ ռեզիդենտ կազմակերպություններին։
	Ընդունվել է:
Նախագծում կատարվել է համապատասխան փոփոխություն:


	4. Նախագծի 4-րդ հոդվածում առաջարկում ենք ծառայության մատուցման պահ համարել ոչ թե վճարումը կատարելու պահը, այլ վճարումը ստանալու պահը՝ հաշվի առնելով այն հանգամանքը, որ ծառայության մատուցման պահի որոշումը կարևոր է ծառայություն մատուցողի (վճարում ստացողի) համար, այլ ոչ թե ծառայություն ստացողի (վճարում կատարողի) համար։ Մյուս կողմից, առաջարկում ենք հստակեցնել, որ մասնակի վճարման դեպքում ծառայությունը համարվում է մատուցված վճարմանը համամասնորեն։
	Ընդունվել է:
Նախագծում կատարվել է համապատասխան փոփոխություն:
Միաժամանակ, վճարումը կատարելու պահով պարտավորության ծագման պահը որոշելու նույն կարգավորումը նախատեսված է նաև «Եվրասիական տնտեսական միության մասին» պայմանագրի անբաժանելի մաս կազմող թիվ 18 հավելվածում կատարվող փոփոխության արձանագրությամբ (ներկայումս ներպետական համաձայնեցման փուլում է):

	5. Նախագծով ներկայացված կարգավորումների համաձայն՝ ստացվում է, որ էլեկտրոնային ծառայությունների մասով հարկային հաշիվները դուրս են գրվելու ծառայությունները ստացող հարկ վճարողները, իսկ հարկի գումարը վճարվելու է ոչ ռեզիդենտ կազմակերպությունների կողմից։ 
Վերոգրյալի կապակցությամբ, գտնում ենք, որ այդ մոտեցումը հարկումից խուսափելու խորքային ռիսկեր է պարունակում՝ հաշվի առնելով այն հանգամանքը, որ ծառայություն ստացող հարկ վճարողները, ոչ ռեզիդենտ անձանց փոխարեն դուրս գրելով հարկային հաշիվներ, այդ հաշիվներում առանձնացված ԱԱՀ-ի գումարները Օրենսգրքով սահմանված ընդհանուր կարգով հաշվանցելու իրավունք են ստանալու։ Մինչդեռ ՀՀ պետական եկամուտների կոմիտեն չի ունենալու որևէ արդյունավետ գործիք ոչ ռեզիդենտ կազմակերպությունների կողմից այդ գումարներն ամբողջությամբ պետական բյուջե վճարելու նկատմամբ հսկողություն իրականացնելու համար։ Արդյունքում ծառայություն ստացող հարկ վճարողները կարող են հաշվանցել ԱԱՀ-ի այնպիսի գումարներ, որոնք պետական բյուջե չեն վճարվել կամ չեն վճարվելու: Ավելին, ծառայություն ստացող հարկ վճարողները կարող են միտումնավոր ուռճացնել իրենց կողմից դուրս գրվող հարկային հաշիվներում առանձնացված ԱԱՀ-ի գումարները։
	Ընդունվել է: 
Նախագծում կատարվել է համապատասխան փոփոխություն և նախագծից հանվել են ՀՀ ռեզիդենտ կազմակերպություններին և անհատ ձեռնարկատերերին վերաբերող դրույթները: Այս առումով հաշվի է առնվել նաև միջազգային փորձագետների հետ ունեցած քննարկումների արդյունքները, համաձայն որի բիզնես սուբյեկտների մասով նման մեխանիզմի կիրառությունը լայնորեն կիրառություն չունի։ 

	6. Նախագծի 9-րդ հոդվածի 3-րդ կետով առաջարկվում է սահմանել, որ էլեկտրոնային ծառայությունների մասով ոչ ռեզիդենտ կազմակերպությունները հարկային հաշվարկները ներկայացնում են Կառավարության սահմանած կարգով։  
Այդ կապակցությամբ, հայտնում ենք, որ Օրենսգրքի 53-րդ հոդվածով Կառավարությանը հարկային հաշվարկների ներկայացման կարգը սահմանելու իրավասություն վերապահված չէ, փոխարենը սահմանված են ընդհանուր կարգավորումներ, որոնք վերաբերում են բոլոր հարկատեսակների մասով հարկային հաշվարկների ներկայացմանը։ Մյուս կողմից, ամբողջությամբ պարզ չէ, թե ինչ է նախատեսվում կարգավորել հետագայում Կառավարության կողմից հաստատվող կարգով։ Այդ առումով, հարկ ենք համարում նկատել, որ եթե նախատեսվում է նշյալ կարգով սահմանել Օրենսգրքով սահմանված ընդհանուր կարգավորումներից տարբերվող կարգավորումներ, և եթե այդ տարբերակված մոտեցման անհրաժեշտությունը էլեկտրոնային ծառայությունների մասով առկա է, ապա նախընտրելի է այդ կարգավորումները սահմանել Օրենսգրքով՝ ընդհանուր կառուցվածքը և տրամաբանությունը պահպանելու համար։
	Ընդունվել է:
Նախագծում կատարվել է համապատասխան փոփոխություն:

	7. Նախագծի 10-րդ հոդվածով առաջարկվում է սահմանել, որ էլեկտրոնային ծառայությունների մասով ԱԱՀ-ն պետական բյուջե է վճարվում Կառավարության սահմանած կարգով։ Այդ կապակցությամբ, հայտնում ենք, որ Օրենսգրքի 9-րդ հոդվածի համաձայն՝ հարկի վճարման կարգը կարող է սահմանվել միայն Օրենսգրքով։ Այս առումով, եթե նախատեսվում է էլեկտրոնային ծառայությունների առանձնահատկություններից ելնելով՝ ունենալ ԱԱՀ‑ի վճարման՝ Օրենսգրքով սահմանված ընդհանուր կարգավորումներից տարբերվող կարգավորումներ, ապա գտնում ենք, որ դրանք նույնպես պետք է սահմանվեն Օրենսգրքով՝ հակառակ դեպքում այդ կարգավորումները հակասության մեջ կմտնեն Օրենսգրքի ընդհանուր կարգավորումների հետ և կրկին կխաթարվի Օրենսգրքի ընդհանուր տրամաբանությունը։
	Չի ընդունվել
Քանի որ ԱԱՀ-ի գումարները պետք է վճարվի ՀՀ-ում մշտական հաստատություն չունեցող ոչ ռեզիդենտ կազմակերպության կողմից և հաշվի առնելով ՀՀ պետական բյուջե հարկերի վճարման մասով բանկային փոխանցումներ կատարելու առանձնահատկությունները նպատակահարմար է համարվել համապատասխան կարգը սահմանել Կառավարության կողմից: 

	8. Առաջարկում ենք նախագծով հստակեցնել ԱԱՀ-ի հաշվարկման ընթացակարգերն այն դեպքերի համար, երբ առկա է էլեկտրոնային ծառայության մատուցման փաստ, բայց ծառայություն մատուցող ոչ ռեզիդենտ կազմակերպությունը հարկային մարմնում սահմանված կարգով հաշվառում չի ստացել։
	Չի ընդունվել
ՀՀ-ում մշտական հաստատություն չունեցող ոչ ռեզիդենտ կազմակերպության կողմից ՀՀ-ում ԱԱՀ-ով հարկման ենթակա էլեկտրոնային ծառայության մատուցման մասով, եթե այդ կազմակերպությունը չի հաշվառվում հարկային մարմնում, ապա այդ ծառայության մատուցման մասով ԱԱՀ-ի հաշվարկման կարգավորումները սահմանված են ՀՀ հարկային օրենսգրքի 70-րդ հոդվածի 2-րդ մասով սահմանված դեպքերում և առանձին կարգավորումներ սահմանելու անհրաժեշտությունը բացակայում է: 

	2. ՀՀ էկոնոմիկայի նախարարություն
	17.03.2021թ.

	
	N01/793-2021

	Քննության առնելով «Հայաստանի Հանրապետության հարկային օրենսգրքում փոփոխություններ և լրացումներ կատարելու մասին» ՀՀ օրենքի նախագիծը (այսուհետ՝ Նախագիծ), հայտնում ենք, որ ՀՀ էկոնոմիկայի նախարարությունը Նախագծի ընդունման վերաբերյալ առարկություններ չունի։
	Ընդունվել է ի գիտություն

	3. ՀՀ բարձր տեխնոլոգիական արդյունաբերության նախարարություն
	23.01.2021թ.

	
	N01/17․1/297-2021

	Ի պատասխան Ձեր 2021 թվականի հունվարի 18-ի թիվ 01/3-1/1832-2021 գրության՝ «Հայաստանի Հանրապետության հարկային օրենսգրքում փոփոխություններ և լրացումներ կատարելու մասին» ՀՀ օրենքի նախագծի 1-ին հոդվածի 48-րդ կետի բ. ենթակետում առաջարկում եմ «տեղեկատվական-հեռահաղորդակցական ցանցի» բառերից հետո լրացնել «և դրանց աշխատանքը ապահովող սարքավորումների» բառերը:
	Չի ընդունվել է
Նախագծի 1-ին հոդվածի 48-րդ կետի «բ» ենթակետով «էլեկտրոնային ծառայություն» հասկացության սահմանման համար հիմք է ընդունվել «Եվրասիական տնտեսական միության մասին» պայմանագրի անբաժանելի մաս կազմող թիվ 18 հավելվածում կատարվող փոփոխության արձանագրությամբ տրված սահմանումը (ներկայումս ներպետական համաձայնեցման փուլում է):

	4. ՀՀ արդարադատության նախարարություն
	23.01.2021թ.

	
	N01/17․1/297-2021

		1. «Հայաստանի Հանրապետության հարկային օրենսգրքում փոփոխություններ և լրացումներ կատարելու մասին» օրենքի նախագծի (այսուհետ՝ նախագիծ) 4-րդ և 5-րդ հոդվածներով առաջարկվող կարգավորումների վերլուծությունից բխում է, որ էլեկտրոնային ծառայությունների մասով հարկային հաշիվները դուրս են գրվելու ծառայությունները ստացող հարկ վճարողները, իսկ հարկի գումարը վճարվելու է ոչ ռեզիդենտ կազմակերպության կողմից:
	Նախագծի 12-րդ հոդվածի համաձայն՝ Հայաստանի Հանրապետության հարկային օրենսգրքի (այսուհետ՝ օրենսգիրք) 288-րդ հոդվածը լրացնել նոր 9.1-ին մասով, համաձայն որի՝ Հայաստանի Հանրապետությունում մշտական հաստատություն չունեցող ոչ ռեզիդենտ կազմակերպության կողմից Հայաստանի Հանրապետության ռեզիդենտ կազմակերպությանը, Հայաստանի Հանրապետության ռեզիդենտ ֆիզիկական անձին կամ մշտական հաստատությանը էլեկտրոնային ծառայության մատուցման դեպքում ոչ ռեզիդենտ կազմակերպությունը հարկային մարմնում հաշվառվում է Կառավարության սահմանած կարգով: 
	Այս առումով գտնում ենք, որ նախագծի հիշյալ հոդվածներով նախատեսվող կարգավորումները խնդրահարույց են, քանի որ ոչ ռեզիդենտ կազմակերպությունների նկատմամբ հարկային մարմնի կողմից վերահսկողություն իրականացնելու բավարար մեխանիզմներ, որոնցով կապահովվեն նախագծի հիշյալ հոդվածներով նախատեսվող որոշակի գործողությունների, այն է՝ որ ռեզիդենտ կազմակերպությունների կողմից՝ էլեկտրոնային ծառայությունների մասով հարկային հաշիվների դուրսգրման, ինչպես նաև էլեկտրոնային ծառայության մատուցման դեպքում ոչ ռեզիդենտ կազմակերպության՝ հարկային մարմնում հաշվառման գործընթացների պատշաճ իրականացումը, օրենսգրքով նախատեսված չեն: Հաշվի առնելով վերոգրյալը՝ գտնում ենք, որ նախագծով նախատեսվող կարգավորումները գործնական իրացման տեսանկյունից խնդրահարույց են և ունեն լրացուցիչ հիմնավորման կարիք:
	Ընդունվել է: 
Նախագծում կատարվել է համապատասխան փոփոխություն և նախագծից հանվել են ՀՀ ռեզիդենտ կազմակերպություններին և անհատ ձեռնարկատերերին վերաբերող դրույթները:

		2. Նախագծի 4-րդ հոդվածի համաձայն՝ Օրենսգրքի 288-րդ հոդվածի 9.1-ին մասով սահմանված կարգով հարկային մարմնում հաշվառված` Հայաստանի Հանրապետությունում մշտական հաստատություն չունեցող ոչ ռեզիդենտ կազմակերպության կողմից էլեկտրոնային ծառայությունների մատուցման պահ է համարվում մատուցված էլեկտրոնային ծառայության դիմաց վճարումը և (կամ) մասնակի վճարումը կատարելու օրը ներառող եռամսյակի վերջին օրը` վճարմանը և (կամ) մասնակի վճարմանը համապատասխան:
	Այս առումով գտնում ենք, որ օրենսգրքի ընդհանուր կարգավորումներից տարբերող հիշյալ հոդվածով նախատեսվող ժամկետային փոփոխությունն ունի լրացուցիչ հիմնավորման կարիք, քանի որ նախագծին կից ներկայացված հիմնավորման մեջ հիշյալ փոփոխությանն անդրադարձ չի կատարվել և պարզ չէ, թե ինչով է պայմանավորված այն: Նույն նկատառումը վերաբերում է նաև նախագծի համանման կարգավորումներին:
	Ընդունվել է ի գիտություն:
Հաշվի առնելով, որ նախագծով առաջարկվող կարգավորումները նախատեսելու համար հիմք է ընդունվել  էլեկտրոնային ծառայություններ մատուցող օտարերկրյա խոշոր կազմակերպությունների կողմից այլ երկրներում կիրառվող փորձի հիման վրա ներկայացված առաջարկությունները, այդ թվում ԱԱՀ-ի հաշվարկման համար հաշվետու ժամանակաշրջանը եռամսյակ համարելու առումով, ուստի նպատակահարմար է ֆիզիկական անձանց մատուցվող էլեկտրոնային ծառայությունների մասով հաշվետու ժամանակաշրջանը սահմանել եռամսյակը:
Միաժամանակ, էլեկտրոնային ծառայությունների մատուցման համար որպես եռամսյակ սահմանելու դրույթներ սահմանված են նաև «Եվրասիական տնտեսական միության մասին» պայմանագրի անբաժանելի մաս կազմող թիվ 18 հավելվածում կատարվող փոփոխության արձանագրությամբ (ներկայումս ներպետական համաձայնեցման փուլում է): Ընդ որում, ԵՏՄ անդամ մյուս պետություններում ֆիզիկական անձանց մատուցվող էլեկտրոնային ծառայությունների մասով ևս հաշվետու ժամանակաշրջանը նախատեսված է հաշվետու եռամսյակը:

		3. Ելնելով «Նորմատիվ իրավական ակտերի մասին» օրենքի 14-րդ հոդվածի 3-րդ մասի պահանջներից, համաձայն որոնց՝ օրենսդրական ակտերում հոդվածները բաժանվում են «մասեր» կոչվող միայն համարակալված պարբերությունների, հոդվածների մասերը կարող են բաժանվել միայն համարակալված կետերի, կետերը` միայն համարակալված ենթակետերի՝ նախագծի 2-րդ հոդվածում «1-ին կետը» բառերն անհրաժեշտ է փոխարինել «1-ին մասը», իսկ «2.1-ին ենթակետով» բառերը՝ «2.1-ին կետով» բառերով: 	Վերոգրյալի համատեքստում՝ նախագծի 13-րդ հոդվածում «2-րդ կետի» բառերն անհրաժեշտ է փոխարինել «2-րդ մասի» բառերով:
	Ընդունվել է: 
Նախագծում կատարվել է համապատասխան փոփոխություն

		4. Նախագծի 7-րդ հոդվածի 1-ին մասում անհրաժեշտ է հստակ նշել, թե որ բառից հետո է առաջարկվում լրացնել նախագծի հիշյալ մասով նախատեսվող բառերը: 
	Նույն դիտողությունը վերաբերում է նաև նախագծի 8-րդ, 10-րդ և 11-րդ հոդվածների 2-րդ մասերով նախատեսվող լրացումներին:
	Ընդունվել է: 
Նախագծում կատարվել է համապատասխան փոփոխություն: 




